
ATASSUT      UKA 2013/35-1 

Gerhardt Petersen     10.10.13 

 

Kalaallit Nunaanni pinerluuteqarsimasut singernermikkut nalunaarsuuteqarlutik 

angerlarsimaffimmi pineqaatissinneqarsinnaalernissaat anguniarlugu, Naalakkersuisut 

Jusititsministerimut attaveqaqqullugit peqquneqarnissaannik Inatsisartut 

aalajangiiffigisassaattut siunnersuut.  

(Inatsisartunut ilaasortat Doris Jakobsen aamma Kristian Jeremiassen, Siumut) 

 

Kalaallit Nunaanni Eqqartuussiveqarneq pillugu Ataatsimiititaliarsuup misissuinerata 

ersersinnikuuaa pinerluuteqarsimasut singernermikkut nalunaarsuuteqarlutik 

pineqaatissinneqarsinnaanerat nunatsinni annertuumik ataqatigiissaarinermik pisariaqartitsinermik 

kinguneqartussaasoq, ilaatigut pineqaatissinneqarsimasunik nakkutilliineq pineqartunullu 

malinnaaneq katsorsartariaappatalu katsorsaaneq il.il. eqqarsaatigalugit sumiiffinni 

pineqaatissinneqarsimasut najugaanni inuit arlallit nukiinik pisariaqartitsiviussasoq. 

 

Tamatuma kingorna Demokraatit sinnerlugit Inatsisartuni ilaasortaasimasup Astrid Fleischer Rex-ip 

Naalakkersuisunut januar 2007-mi apeqqutigimmagu Naalakkersuisut naqissuseqqippaat taamatut 

aaqqissuussineq nunatsinnut piffissami tassani naleqqutinngitsoq. 

 

Tassa taamanikkut nunatta inukillunilu isorartussusianut taamatut aaqqissuussineq 

naapertuunnersoq ilanngullugu misissorneqarmat nukiit aningaasallu pisariaqartinneqartut 

annertuallaassasut naliliisoqarnikuuvoq. 

 

ATASSUT-mit paaserusussavarput pissutsit allanngorsimanerinik siunnersuuteqartut 

takussutissaqartitsinersut. 

Taamaassimappat siunnersuut manna ingerlateqqissallugu pissutissaqarluassasoq ATASSUT-mit 

nalilerparput.  

 

Pissutsilli allanngorsimanngippata nunatsinnut tulluarnerusumik pineqaatissinneqarsimasullu 

utaqqisuniittarunnaarnissaat siunertaralugu minnerunngitsumillu inuusuttut 18-it inorlugit 

ukioqartut taakkununnga naapertuunnerusumik ullumikkut pioreersut saniatigut 

pineqaatisseeriaaseqartoqarsinnaanersoq ATASSUT-mit qulaajagassaqqissutut tikkuarumavagut. 

 

Taamatut tunngavilimmik ATASSUT-mit inassutigissavarput siunnersuut nalilersugassanngorlugu 

Inatsisartut Inatsisit Atuutsinneqarnerannut Ataatsimiititaliaannut suliassanngortinneqassasoq. 


